ТУРК КИНОСИ ҲАФТАЛИГИ

25 – 31 ноябр кунлари Тошкентдаги Кино уйида турк киноси ҳафталиги ўтказилди. Киноҳафталик муносабати билан пойтахтимиздаги «Шератон» отелида ташкил қилинган тақдимот маросимида сўз олган Туркиянинг Ўзбекистондаги фавқулодда ва мухтор элчиси жаноб Ўмер Решат мазкур воқеа ўзбек ва турқ халқларининг қон-қардошлик ришталарини мустаҳкамлашга хизмат қилажагини таъкидлади. Киноҳафталикда турли йилларда яратилган еттита бадиий филм намойиш этилди. 
Дастлаб намойиш этилган «Сарви қомат гўзалим» деб номланган филмни катта ёшдаги киносеварларимиз яхши эслашади. Машҳур адиб Чингиз Айтматовнинг «Қизил дуррача» асари асосида суратга олинган мазкур филм 1978 йили Тошкентда ўтказилган халқаро кинофестивалда намойиш этилиб, томошабинлар олқишига сазовор бўлган. Ундаги бош ролларни «турк киносининг султони» номини олган Туркан ШЎРОЙ ва Қодир ИНОНИР ижро этган. Тошкент халқаро кинофестивалида Туркан Шўрой «энг яхши аёл ўйинчи» мукофотига сазовор бўлганди. Мамлакатимиз киномухлислари Туркан Шўройни «Фарҳод ва Ширин» эртаги асосида суратга олинган «Севгим менинг – андуҳим менинг» бадиий филмидаги Меҳинбону роли орқали жуда яхши танийдилар. 

Киноҳафталик дастурига киритилган филмлар турли жанрларда эканлиги билан ажралиб туради. «Кичик майдончада тўпни қисқа узатиш» номли филм футболчи ҳаётига оид. Ундаги роллардан бирини машҳур қўшиқчи Раффет эл-Роман ижро этган (сиз уни «Америка» қўшиги орқали яхши танийсиз). «Суд жараёни» филми эса комедия жанрида яратилган. 1981-82 йилларда бир неча миллий киномукофотга муносиб кўрилган «Оҳ, гўзал Истанбул» филмининг айрим жиҳатлари ҳозирги кунимиздаги воқеаларга ўхшаб кетади. Чет элларга юк ташийдиган машина ҳайдовчиси кўпроқ пул топиб, севган ёрига уйуланмоқчи. Бироқ, узоқ айрилишларга дош беролмаган маҳбуби уни ташлаб кетади… Филмни томоша қилиб, беихтиёр «Даракчи»да чоп этилган бир мактуб ёдимга тушди. Унда Кореяга ишга кетган бир ватандошимиз турмуш ўртоги ўзига хиёнат қилаётгани ҳақида ёзганди… 

Киномухлислар, шунингдек «Оқ йўл», «Қийин роман» ва «Аралаш пицца» филмларини ҳам муносиб баҳоладилар.

Турк киноси ҳафталиги Ўзбекистон ва Туркия орасидаги маданий алоқалар янада ривожлантирилишида муҳим аҳамият касб этгани шубҳасиздир.

